
     Umuman, biz jadidchilik harakati, ma’rifatparvar bobolarimiz merosini 

chuqur o‘rganishimiz kerak. Bu ma’naviy xazinani qancha ko‘p o‘rgansak, 

bugungi kundaham bizni tashvishga solayotgan juda ko‘p savollarga to‘g‘ri 

javob topamiz. Bu bebaho boylikni qancha faol targ‘ib etsak, xalqimiz, ayniqsa 

yoshlarimiz bugungi tinch va erkin hayotning qadrini anglab yetadi. 

Shavkat Mirziyoyev 

O‘zbekiston Respublikasi Prezidenti 

 

     Yurtimiz ozodligi va mustaqilligi uchun kurashlarda matonat ko‘rsatgan, 

millatni hurlik va erkinlikka chorlagan, mustabid tuzum yillarida qatag‘on 

etilgan vatandoshlarimizning mo‘tabar xotirasini abadiylashtirish, ularning 

ibratli hayoti va faoliyati, ilmiy-ijodiy merosini chuqur o‘rganish, yoshlar 

qalbida metin irodali, mard ajdodlarimiz ruhi-pokiga ehtirom, ijtimoiy adolat 

tantanasiga ishonch, istiqlol g‘oyalariga sadoqat, vatanparvarlik va fidoyilik 

tuyg‘ularini kuchaytirish maqsadida ma'lumki, mamlakatimizda 2001 yildan 

buyon 31 avgust – Qatag'on qurbonlari xotirasini yod etish kuni sifatida keng 

nishonlanadi. 

     30-yillardagi qatag‘onda o‘zbek xalqining eng iste’dodli namoyandalari yo‘q 

qilindi. Ularga turli ayblar qo‘yilib, har xil bahonalar bilan qatl qilindi. Biroq, 

sho‘ro tuzumini maqtab, “xalqlar otasi” ni kuylagan ayrim shoirlarga ham kun 

berilmadi. Sababi, ularning beqiyos iste’dod ekanligi, bir kun kelib baribir o‘z 

xalqiga yon bosishini oldindan payqagan qizil imperiyachilar ularni ham otib 

tashlagan. 

                  Buyuk ma’rifatparvar bobolarimiz tomonidan olg‘a surilgan g‘oyaviy-siyosiy, 

ijtimoiy-ma’rifiy va huquqiy-axloqiy qarashlar, turli millat va elatlar o‘rtasida 

bag‘rikenglik va hamjihatlik tamoyillarini qaror toptirish bilan birga, milliy 

manfaatlarni himoya qilishga qaratilgan intilishlar hozirgi zamonda barchamiz, 

avvalo, yoshlarimiz uchun chinakam ibrat namunasidir. Ularning hayoti va 

jasorati bugungi tinch va osoyishta kunlarga osonlik bilan erishilmaganini eslatib, 

milliy istiqlolimizni, jonajon Vatanimizni ko‘z qorachig‘iday asrashga doimo 

da’vat etib turadi.  

      Porloq istiqlolimiz yoʼlida fidokorona kurash olib borgan, hatto bu yoʼlda 

oʼz jonini ham fido  etgan qatagʼon qurbonlarining pok nomlari xalqimiz qalbida 

abadiy yashashi shak-shubhasizdir. 

    Adabiyotlar tavsiya ro‘yxatimizni tuzishdan maqsad, buyuk ajdodlarimiz 

faoliyati va ma’naviy me’rosini yanada chuqurroq o‘rganish, ularning  

ma’rifatparvarlik borasidagi o‘lmas g‘oyaviy qarashlarini yosh avlod ongi va 

shuuriga singdirish, xalqimiz orasida keng targ‘ib etishdir. 

     Ushbu bibliografik qo‘llanma  keng kitobxonlar ommasiga mo‘ljallangan. 

